
Ներածություն 

<<Զգուշությամբ ու երկյուղությամբ մոտեցեք դաստիարակության գործին, խիստ փափուկ 

պաշտոն մըն է ձերը: Դաստիարակության կոչված եք սերունդ մը, որը ապագա ազգն է: 

Սխալ ուղղությամբ ազգ մը կխորտակվենք վերջը>>:                              Կոմիտաս                                                    

Մենք ապրում ենք մի ժամանակաշրջանում, երբ արագընթաց փոփոխություններ են տեղի ունենում ողջ 

աշխարհում: Այդ փոփոխությունները ընդգրկել են ինչպես տնտեսական, այնպես էլ կրթական ոլորտները և 

իրենց պահանջներն են դնում կրթության առջև՝ ակնկալելով անհապաղ և ճշգրիտ լուծումներ: 

Արդի համաշխարհային կրթական զարգացումներում առանձնակի կարևորություն են ստացել երեխաների 

բազմակողմանի ու ներդաշնակ զարգացման խնդիրները: Հաշվի նստել յուրաքանչյուր առանձին աշակերտի 

անհատական հետաքրքրությունների, բնածին ընդունակությունների, հոգեբանական 

առանձնահատկությունների հետ և օգնել նրան առաջ շարժվելու ուրույն կրթական հետագծով՝ ամեն մի 

կրթական համակարգի իդիալն է: 

Այսօր կարևորվում է աշակերտակենտրոն ուսուցումը, որի հիմքում դրված են դասավանդման նորագույն 

մեթոդներն ու հնարքները: Դրանք նպատակ ունեն սովորողների մեջ ձևավորել դրական վերաբերմունք 

ուսման նկատմամբ և ապահովում են սովորողների ակտիվ մասնակցությունը ուսման գործընթացին: Եթե 

նախկինում  ուսուցման ընթացքում կարևորվում էր հիմնական գիտելիքների յուրացումը և պարզ 

վերարտադրումը, ապա այսօր առավել կարևորվում է գիտելիքների յուրացման և կիրառման գործնական 

հմտությունների ձեռքբերման կարողությունների զարգացումը: Դա հնարավորություն է տալիս գիտելիքները 

դարձնելու կիրառական, մեծացնելու սովորողների ակտիվ մասնակցությունը ուսումնական և աշխտանքային 

գործընթացին: Դպրոցը պետք է աշակերտին սովորեցնի լուծելու զանազան պրպտողական, ճանաչողական և 

գործնական խնդիրներ: Սակայն  դպրոցական ուսուցման ժամանակ գործնականորեն անհնար է սպառել այն 

բազում խնդիրները, որոնց աշակերտը կարող է հանդիպել դպրոցը ավարտելուց հետո: ՈՒստի դպրոցում 

պետք է ուսուցանվի խնդիրների լուծման այնպիսի մեթոդներ և հնարներ, որպեսզի վաղվա քաղաքացին 

պատրաստ լինի նոր խնդիրների ինքնուրույն լուծմանը: 

 

 



 

 

ՍՈՎՈՐՈՂՆԵՐԻ ՄԵՋ ԻՆՔՆՈՒՐՈՒՅՆՈՒԹՅԱՆ, ՆԱԽԱՁԵՌՆՈՒԹՅԱՆ 

և ՍՏԵՂԾԱԳՈՐԾ ԿԱՐՈՂՈՒԹՅՈՒՆՆԵՐԻ ԶԱՐԳԱՑՄԱՆ 

ՆՇԱՆԱԿՈՒԹՅՈՒՆԸ 

Աշակերտների մեջ ինքնուրույնության, նախաձեռնության և ստեղծագործ կարողությունների զարգացման 

խնդիրը այժմ դարձել է մեր դպրոցի ամենավճռական ու ամենաառաջնահերթ հարցերից մեկը, որին պետք է 

առանձնահատուկ ուշադրություն դարձնել: Սովորողների ինքնուրույն մտածողության ձևավորումն ու 

զարգացումը միշտ էլ համարվել է ուսուցման գործընթացի կարևորագույն նպատակը: Դեռևս Կ. Դ. 

ՈՒշինսկին լուրջ ուշադրություն էր  դարձնում աշակերտի ինքնուրույն մտածողության զարգացմանը. 

<<Սովորողի մտքի ինքնուրույնությունը ցանկացած արդյունավետ ուսուցման միակ ամուր հիմքն է>>: 

Ինքը՝ մտածողությունը, պայմանականորեն առաջ է եկել մարդու գործունեության հետևանքով՝ կյանքի 

կողմից առաջադրված տարբեր խնդիրների լուծման անրհաժեշտությունից: Նպատակին հասնելու 

ճանապարհին հանդես եկած դժվարությունները առաջացնում են մտքի ակտիվ աշխատանք: Մարդը ըմբռնում 

է խնդիրը, ապա՝ փնտրում լուծման ուղիներ, դժվարությունը հաղթահարելու միջոցներ: Ամեն մի 

ճանաչողական կամ գործնական խնդրի հիմքում ընկած է հակասություն՝ ի՞նչ կա և ի՞նչի է մարդ 

ցանկանում հասնել: Այդ հակասությունն էլ  հենց միտքը մղում է դեպի առաջ խթանում լուծման 

պրպտումները: Հոգեբանությունը պնդում է, որ ամեն մի արդյունավետ մտածողական աշխատանք հենց 

խնդրի լուծումն է:  Ամեն մի խնդիր պարունակում է հարց, որի պատասխանը չի գտնվում անմիջապես: 

Հարկ է լինում այն փնտրել ինքնուրույնաբար՝ օգտվելով հարցի և պատասխանի միջև եղած միջանկյալ 

օղակներից: Սակայն խնդիրը ոչ բոլոր դեպքերում է զարգացնում ստեղծագործական մտածողությունը: Եթե 

խնդիրը լուծվում է ուսուցչի կամ դասագրքի հեղինակի ցուցադրած պատրաստի օրինակով, ապա նրա 

լուծումը աշակերտից ինքնուրույն ստեղծագործական մտածողություն չի պահանջում: Աշակերտի 

գործունեությունը նման դեպքում կրում է վերարտադրողական  բնույթ: Այլ բան է, երբ աշակերտին լուծման 

պատրաստի օրինակ չի տրվում և ինքը պետք է գտնի լուծման ուղին: Այս դեպքում խնդրի լուծումը 

հրահրում է մտածողության ինքնուրույն աշխատանքի, նպաստում  նրա ստեղծագործական մոտեցմանը: 

Աշակերտի մեջ հնարավոր չէ ստեղծագործական միտք զարգացնել, եթե ուսուցման ընթացքում նրանք 

սահմանափակվում են գլխավորապես վերարտադրողական, կատարողական գործունեությամբ և բոլոր 



 

գիտելիքները մատուցվում են պատրաստի վիճակում: Գործունեության նկատմամբ ստեղծագործական  

մոտեցումը կարելի է ձևավորել և զարգացնել միայն աշակերտին հաճախակի մասնակից դարձնելով 

որոնողական բնույթի աշխատանքներին, կանգնցնելով նրանց հետզհետե բարդացող ճանաչողական  

խնդիրների լուծման անհրաժեշտության առջև: 

Հետազոտությունները ցույց են տվել, որ ինքնուրույն մտածողությունը, պրպտողական խնդիրների լուծումը 

այս կամ այն ուսումնական առարկայի գիտելիքների համակարգի տիրապետման միջոցներից մեկն է և 

նպաստում է ճանաչողական ինքնուրույնության և ստեղծագործ մտածողության զարգացմանը: Մեր օրերում 

դպրոցը չի կարող սահմանափակվել աշակերտներին պարզապես փաստական նյութեր հաղորդելով: 

Անհրաժեշտ է հոգ տանել սովորողների տրամաբանական մտածողության և վերացական ըմբռնումների 

զարգացման մասին և վաղ տարիքից նրանց վարժեցնել ինքնուրույն ստեղծագործական աշխատանքի:  

Անհրաժեշտ է նաև նշել ուսման դրդապատճառների և անհատական մոտեցման սկզբունքների հարցերը, 

որոնք պետք է ուսման նկատմամբ  սովորողների վերաբերմունքի կարգավորման համար: 

Ակնհայտ է, որ ավելի հեշտ է սովորեցնել այն աշակերտին, որը տրամատրված է սովորելու: ՈՒսման 

նկատմամբ դրական վերաբերմունքի ձևավորումը  ուսուցման կարևորագույն խնդիրն է, որը լուծվում է 

սովորողի մոտ ուսման անհրաժեշտ դրդապատճառներ դաստիարակելեւ միջոցով:  Դրա համար պետք է 

մշտապես հաշվի առնել յուրաքանչյուր աշակերտի առանձնահատկությունները: 

Օրինակ 9-րդ դասարանում  <<Բջիջ>>  թեման ուսումնասիրելիս, որպես գործնական աշխատանք,  

սովորողներին հանձնարարեցի պլաստիլինի, կամ այլ նյութերի օգնությամբ,  իրեց նախընտրությամբ, 

պատրաստել բջջի, կամ օրգանոիդների մոդել: Դասարանում սովորում է աուտիզմ ունեցող երեխա, որի 

համար այս աշխատանքը շատ գրավիչ էր, նա բավականին ճշգրիտ պատրաստել էր բջջի լայնակի կտրվածքի 

մոդելը և մեծ ոգևորությամբ ներկայացրեց իր կատարած աշխատանքը: Նման աշխատանք կարելի է 

հանձնարարել նաև <<Նուկլեինաթթուներ>>  թեման ուսումնասիրելիս, պատրաստել ԴՆԹ-ի, կամ ՌՆԹ-ի 

մոդել: Յուրաքանչյուր դասարանում էլ սովորում են այնպիսի աշակերտներ,որոնք լավ են տիրապետում 

ՏՀՏ-ը գործիքներին նրանք մեծ սիրով և հետաքրքրությամբ պատրաստում են թեստեր, համակարգչային 

խաղեր, տեսասահիկներ հանձնարարված թեմաներից: 7-րդ դասարանում սովորողներին հանձնարարեցի, 

իրեց նախընտրած ձևով, տեսասահիկներ, գրքեր, ռեֆերատներ, նկարներ, պաստառներ, ներկայացնել 

տեղեկություններ իրենց հետաքրքրող կենդանու մասին:  Աշխատանքների մեծ մասը յուրօրինակ էին: 



 

ՍՈՎՈՐՈՂԻ ՄԵՋ ԱԿՏԻՎՈՒԹՅԱՆ և ԻՆՔՆՈՒՐՈՒՅՆՈՒԹՅԱՆ 

ԶԱՐԳԱՑՄԱՆԸ ՆՊԱՍՏՈՂ ԱՌԱՋԱԴՐԱՆՔՆԵՐԻ ՕՐԻՆԱԿՆԵՐ 

Ինքնուրույն աշխատանքներ կատարելիս շատ կարևոր է առանձին սովորողների գիտելիքների խորացումը, 

գործնականում գիտելիքները կիրառելու կարողության, ինքնուրույն մտածելու ունակության, լարված 

աշխատելու սովորույթի, խոչընդոտներն ու դժվարությունները հաղթահարելու ընդունակությունների 

ձևավորումը: Այս առումով աշակերտակենտրոն ուսուցումը ուսուցչին առաջադրում է որակապես նոր 

խնդիրներ՝ կապված ուսուցման նպատակների հետ, այսօր գիտելիքի մատուցմանն ու վերարտադրմանը 

փոխարինելու են գալիս ուսուցման գործընթացի կառավարման և սովորողների ինքնուրույնության, 

նախաձեռնության և ստեղծագործ կարողությունների ձևավորման նոր մոտեցումներ:  

Անգլիացի մանկավարժ Արմստրոնգը առաջարկում է սովորողներին չտալ գիտության պատրաստի 

եզրակացություններ, այլ ամեն կերպ զարգացնել նրանց մտավոր ընդունակությունները, սովորեցնել 

համեմատել, քննարկել, անել եզրակացություն և ամփոփել  այն: Իսկ խորհրդային մանկավարժ Ն. 

Կրուպսկայան առաջարկում էր գիտելիքը կապել կյանքի հետ, նա մասնավորապես ասում էր. 

<<Դպրոցի խնդիրն է տալ ոչ միայն գիտելիքների որոշ գումար, այլ ցույց տալ թե այդ գիտելիքները 

ինչպես են կապված բուն կյանքի հետ, ինչպես կարող են փոխել կյանքը>>: 

Սովորողները առավել արդյունավետ են աշխատում այնպիսի առաջադրանքների շուրջ, որոնք վերաբերում 

են առօրյա կյանքին.  օրինակ՝ <<Շտապ օգնության>>  անձնակազմը հասավ դեպքի վայր և 

արյունահոսություն ունեցող 30 տարեկան տղամարդուն ներարկեցին կերակրի աղի 0,9 %-անոց լուծույթ:  

<<Ի՞նչու>>: Նման առաջադրանքը հատկապես հետաքրքրում են այն սովորողների, որոնք պատրաստվում 

են սովորել բժշկական ուսումնական հաստատություններում: Այս իրավիճակային հարցերի միջոցով նրանք 

կարող են կատարելագործել ոչ միայն կուտակած գիտելիքներն ու կարողությունները, այլ նաև զարգացնել 

վերլուծական մտածողությունը: Օրինակ՝ 8-րդ դասարանում  <<Լսողական վերլուծիչ>> թեման 

ուսումնասիրելիս նրանց կհետաքրքրի այսպիսի առաջադրանքը: Անգլիացի նշանավոր գրող Շեքսպիրի  

<<Համլետ>> ողբերգության մեջ Համլետի հորը թունավորում են ականջի մեջ թույն (հավանաբար սնդիկ) 

կաթեցնելով: Բնականաբար հարց է առաջանում հնարավո՞ր է դա իրականում: Ինչպե՞ս կարող է տեղի 

ունենալ ականջի միջոցով մարդու թունավորումը, եթե արտաքին ականջը միջին ականջից բաժանվում է 

թմբկաթաղանթով: Կարելի է առաջադրել երկու հնարավոր վարկած: 



 

Վարկած 1. Թույնի ազդեցությամբ թմբկաթաղանթի վրա անցք է առաջանում և թույն թափանցում է միջին, 

այնուհետև ներքին ականջ: 

Վարկած 2. Թմբկաթաղանթը արդեն անցք ուներ, որը կարող է առաջացած լինել մանկական տարիքում 

առաջացած հիվանդություններից: Օրինակ կարմրուկը և քութեշը կարող են առաջացնել  միջին ականջի 

բորբոքում և անցք թմբկաթաղանթի վրա: 

Սովորողների մոտ ստեղծագործ կարողությունների զարգացմանը նպաստում է նաև ուսուցչիկողմից 

առաջադրվող հարցերը, որը պետք է ստիպի աշակերտին ինքնուրույն դատողություններ անել, մտորել, 

եզրահանգման գալ: 

1.  ՈՒսուցիչը պետք է կարողանա ուսումնական որոշակի իրադրության մեջ առաջադրել այնպիսի հարցեր, 

որոնք աշակերտից պահանջում են հիշողության մեջ հերթականորեն վերականգնել նախկին գիտելիքները, 

բերել փաստեր, որոք հնարավոր է օգտագործվեն նոր իրադրության մեջ: Օրինակ՝  բնական 

համակեցությունների ուսումնասիրման ժամանակ սովորողներին տրվում է այսպիսի առաջադրանք, որին 

պատասխանելու համար անհրաժեշտ է հիշել նյութեր բուսաբանությունից և կենդանաբանությունից.  

<<Տրոպիկական անտառներում  հյութալի պտուղների սերմերը տարածվում են ոչ միայն թռչունները, այլ 

նաև կաթնասունները: Ինչպիսի՞ հատկանիշներ պետք է ունենան թռչունների և կաթնասունների միջոցով 

տարածվող պտուղները>>: նման հարցին պատասխանելու համար սովորողները պետք է օգտագործեն այն 

գիտելիքները, որոնք ունեն տրոպիկական թռչունների և կաթնասունների կենսակերպի ու վարքի 

վերաբերյալ: Այնուհետև նայելով ավելի <<խորը>>, սովորողը հասկանում է, որ շրջակա միջավայրի 

մասին տեղեկություն կենդանին ստանում է տեսողության միջոցով, ընդ որում՝  յուրաքանչյուր տեսակի 

կենդանու տեսողությունը տարբեր է: Այսպես, ի տարբերություն կաթնասունների թռչունները լավ ընկալում 

են սպեկտորի կապույտ երանգը: Կաթնասունների մոտ լավ է զարգացած հոտառությունը: Հետևաբար՝ 

պտուղները, որոնք նրանք ուտում են, պետք է հոտ ունենա: Բացի այդ կարևոր է նաև պտուղների չափը. 

Կաթնասունները լավ են տեսնում խոշոր պտուղները, իսկ թռչունները՝ մանր: Բայց տրոպիկական 

անտառներում կան մի շարք բույսեր,  որոնք էվոլյուցիայի ընթացքում  ձեռք են բերել այնպիսի 

հարմարանքներ, որոնք հնարավորություն են տալիս նրանց լայնացնելու իրենց սերմերը տարածող 

կենդանիների շրջանակները և համապատասխանաբար մեծացնել տեսակի բազմացման և տարածման 

հավանականությունը: 



 

2 Հարցը պետք է պահանջի ոչ թե վերարտադրող, այլ ստեղծագործական պատասխան, որը սովորողին 

մղում է փաստերի և երևույթների նկատմամբ ինքնուրույն մոտեցմանը: Օրինակ՝  հայտնի է, որ 

մկանային լարված աշխատանքի դեպքում արյան ճնշումը բարձրանում է, բացատրել ինչու՞: 

3 Հարցը պետք է աշակերտի միտքն ուղղի քննարկվող փաստերի, երևույթների, առարկաների կողմը: 

Հարցը պետք է առաջադրել այնպես, որ այն աշակերտին ստիպի նայել փաստերին և երևույթներին 

կապի մեջ, տեսնի երևույթը և առարկան ոչ թե միայն մասերով, այլ ամբողջությամբ:   

4 Հարցը պետք է ստեղծի պրոբլեմային իրավիճակներ, թույլ տալով սովորողին գտնել լուծումներ, 

որը կհանգեցնի նրանց մոտ ինքնուրույնության ձևավորմանը: Արդյունավետ տարբերակ է 

<<ինչու՞>> հարցի միջոցով թույլ տալ սովորողը ինքնուրույն եզրահանգումներ անի: Այս դեպքում 

յուրացրած գիտելիքը դառնում է հիմնավոր և նպաստում սովորողի մտքի ակտիվացմանը, 

տրամաբանության և իմացական հետաքրքրությունների զարգացմանը: Օրինակ՝  քննարկման է 

առաջադրվում այսպիսի խնդիր. Ապագա բնակարանի տեղը ընտրելու համար քաղաքացին զննում է 

տեղանքի քարերը, ինչո՞վ էր ուզում կողմնորոշվել նա: Կամ ինչու՞ մեծ քաղաքներում  քարաքոսեր 

չեն հանդիպում: Խնդրի ինքնուրույն լուծումը սովորողի համար դառնում է մի փոքրիկ 

հայտնագործություն, այն ուղեկցվում է բավարարվածությամբ և դրական հույզերով, այն 

հետաքրքիր է և չձանձրացնող: 

ՍՈՎՈՐՈՂՆԵՐԻ ՄԵՋ ՆԱԽԱՁԵՌՆՈՒԹՅԱՆ և ՍՏԵՂԾԱԳՈՐԾ 

ԿԱՐՈՂՈՒԹՅՈՒՆՆԵՐԻ ԶԱՐԳԱՑՄԱՆ ԵՂԱՆԱԿՆԵՐԸ 

Սովորողների մոտ նախաձեռնության և ստեղծագործ կարողությունների զարգացման համար առաջարկվում 

են տարբեր եղանակներ. 

1. Վերլուծական- համադրական եղանակ 

Սովորողները ինքնուրույն ուսումնասիրում է երյույթն ու փաստերը և անհրաժեշտ գիտական 

եզրահանգումներ կատարում: Օրինակ՝  աշակերտներին հաղորդվում է, որ քարաքոսերը համարվել են 

սովորական բույսեր և մինչև 1867թվականը վերագրվել են մամուռների դասին: Ռուս գիտնական 

Ֆամինիցինը և Բարոնեցկին քարաքոսից անջատեցին ինքնուրույն աճող կանաչ բջիջներ՝ ջրիմուռներ: 

Ձևակերպվում է պրոբլեմային խնդիր՝ ի՞նչ են քարաքոսերը, բույսերի որ խմբին կարելի է վերագրել դրանք: 

Մեկ այլ դեպքում սովորողներին ներկայացվում է շիմպանզեի և մարդու քրոմոսոմների քարտեզները, 



 

համեմատվում են մարդու և շիմպանզեի քրոմոսոմները ինչպես թվով, այնպես էլ գեների կազմով և գեների 

դասավորման հաջորդականությամբ: Առաջադրվում է հարց՝ կարող էին այս փոփոխությունները հարուցվել 

մուտացիաների արդյունքում, կամ հաստատու՞մ է արդյոք այս փաստը էվոլյուցիոն ուսմունքը: 

2. ՈՒսումնասիրվող այս կամ այն երևույթի պատճառների որոնում 

Օրինակ՝ ինչու՞ ձեռքով լվացք անելիս, կամ փայտ սղոցելիս ավելի շատ աշխատում են ձեռքերը, սակայն 

հոգնում է մեջքը: Կամ բուսակեր մարդու մոտ թուք կարտադրվի խորովածի հոտից: Մյուս օրինակը՝ ավելի 

քան 300 տարի առաջ Վան Հելմոնտը ափսեի մեջ լցրեց 80կգ կշռով հող և այն կշռելուց հետո տնկեց 

ուռենու մի ճյուղ: Ճյուղն աճեց 5 տարի միայն աղեր չպարունակող ջրով ջրվելու միջոցով: 5 տարի անց 

ուռենին կշռելուց հետո գիտնականը պարզեց, որ ծառի քաշը ավելացել է 65 կգ-ով, իսկ ափսեի հողը 

պակասել էր միայն 50 գրամով: Ինչո՞վ էր պայմանավորված այս երևույթը: 

3. Անալոգիայի եղանակ 

Այս դեպքում ուսուցանողը հենվում է սովորողների փորձի վրա, կամ  արդիականացնում է նրանց 

նախկինում ստացած գիտելիքները նոր խնդիրների լուծման համար: Օրինակ 7-րդ դասարանում 

կաթնասուններ թեման ուսումնասիրելիս կարելի առաջադրել այս խնդիրը. Ամենափոքր կաթնասուն 

սրընչակն օրական ուտում է իր քաշը 2-4 անգամ գերազանցող սնունդ, իսկ 250-300կգ զանգվածով վագրը 

բավարարվում է օրական 10-12կգ մսով: Պահանջվում է բացատրել այս անհամապատասխանությունը: Այս 

հարցին պատասխանելու համար սովորողը պետք օգտագործի իր մաթեմատիկական գիտելիքները: 

Ջերմության կորուստը կատարվում է մարմնի մակերեսից, մարմնի ջերմության պաշարը համեմատական է 

մարմնի ծավալին: Մարմնի չափերի փոքրացման դեպքում մակերեսը նվազում է  ավելի պակաս քան 

ծավալը, այդ պատճառով փոքր չափերով օրգանիզմները ջերմության ավելի պակաս խնայողներ են քան 

խոշորները, այս պատասխանը կարելի է հիմնավորել մաթեմատիկական հաշվարկներով՝ այսպես կառուցում 

ենք 3 խորանարդ՝ 3սմ, 2սմ և 1սմ կողմերով, գտնում ենք դրանց մակերեսի և ծավալի փոխադարձ կապը: 

1սմ կողմով խորանարդի ծավալը է 1սմ խորանարդ է, իսկ մակերեսը 6սմ քառակուսի, 2սմ կողմով 

խորանարդի ծավալը կազմում է 8սմ խորանարդ, իսկ մակերեսը 24սմ քառակուսի, 3սմ կողմով խորանարդի 

ծավալը կազմում է 27սմ խորանարդ, իսկ մակերեսը 54սմ քառակուսի: Հետևաբար փոքր չափերով 

մարմինները ավելի արագ կսառչեն: Այսինքն, փոքր կենդանու մարմնի հաստատուն ջերմաստիճանը 

պահպանելու համար ավելի շատ սնուննդ է պահանջվում: Այս օրինակը օգնում է սովորողին ավել լավ 

հասկանալ էկոլոգիական օրինաչափությունները: 



 

4.Պարադոքսալ՝  հակասական փաստերի հաղորդում, վարկածի առաջադրում 

Գտնել նշված երկու փաստերի կապը, առաջին փաստ՝ անցած դարում Ատլանտյան օվկիանոսի կղզիներից 

մեկում կարմրուկի համաճարակից հետո կղզու 7000 բնակիչներից ողջ մնացին 98 ծերեր, որոնք 

հիվանդացել էին նշված հիվանդությամբ 65 տարի առաջ: 

Երկրորդ փաստ՝ 1967 թվականին Կեյպթաունցի երիտասարդ բժիշկ Քրիստիան Բերնարդը մարդու սրտի 

փոխպատվաստում կատարեց, սակայն վարպետորեն արված վիրահատությունը չփրկեց հիվանդի կյանքը: 

5 Գիտնականների կարծիքի վերլուծություն 

Հայտնի աշխարհագրագետ և ճանապարհորդ Ա. Գումբոլդտը ասում էր  <<Մարդուն նախորդում են  

անտառները, իսկ հաջորդում են անապատները>>, կամ  Շմալհաուզենը ասում էր  <<Առողջությունը անեն 

ինչ չէ,  սակայն ամեն ինչը ոչինչ է, եթե չկա առողջություն>>:  Հարց  <<Ինչու՞ էին այդպես կարծում  

գիտնականները>>: 

6 Իրար հակասող փաստերի հաղորդում 

Օրինակ՝ 9-րդ դասարանում  <<Էկոլոգիա>> թեման ուսումնասիրելիս, Սևանա լճի էկոլոգիական 

խնդիրները ուսումնասիրելիս առաջադրվում է հետևյալ եկու տեսակետները: Առաջին՝ լճից պետք չէ 

լրացուցից քանակի ջուր բաց թողնել, դա իջեցնում է լճի մակարդակը, որն էլ իր հերթին մեծացնում է լճի 

ճահճացման վտանգը: Երկրորդ՝  Արարատյան դաշտավայրը Հայաստանի միգ և բանջարեղենի շտեմարանն 

է, բայց հանդիսանալով կիսանապատայի գոտի առանց ոռոգման չի կարող բերք տալ: Ինչպե՞ս վարվել: Կամ 

պահանջվում է պարզել վեճը: Հայտնի է, որ մկանային լարված աշխատանքից բարձրացնում է արյան 

ճնշումը: Առաջին աշակերտի կարծիքով դրա պատճառը աշխատող մկանների արյան մեջ արտադրված 

նյութերն են, որոնք փոխում են անոթների լուսանցքը: 

Ըստ երկրորդ աշակերտի՝ երբ ուղեղը ազդանշանն է հաղորդում մկաններին , միաժամանակ ազդանշան է 

հաղորդում և անոթներին, որոնք փոխում են արյան ճնշումը: Ո՞վ է ճիշտ: 

7 իրավիճակային հարցերի առաջադրման եղանակ 

Պրոբլեմայի իրավիճակների կիրառումը հանգեցնում է կանխամտածված դժվարությունների, որոնց 

հաղթահարումը պահանջում է ստեղծագործական որոնում, ստիպում սովորողին մտածել, ելք փնտրել, 

քննարկել և լուծումը գտնելիս հաճույք զգալ, որն էլ նպաստում է տվյալ առարկայի հանդեպ ակտիվ 



 

իմացական հետաքրքրությունների զարգացմանը: Օրինակ առաջադրվում է այսպիսի հարց, 8-րդ 

դասարանում <<Լսողական վերլուծիչ>> թեման ուսումնասիրելիս, բոլորիս հայտնի խուլ կոմպոզիտոր 

Բեթհովերը կարողանում էր լսել դաշնամուրով կատարած իր ստեղծագործությունները, դրա համար 

կիրառում էր մի հնար: Ի՞նչ էր անում: 

ՍՈՎՈՐՈՂՆԵՐԻ ՄԵՋ ԻՆՔՆՈՒՐՈՒՅՆՈՒԹՅԱՆ, ՆԱԽԱՁԵՌՆՈՒԹՅԱՆ և 

ՍՏԵՂԾԱԳՈՐԾ ԿԱՐՈՂՈՒԹՅՈՒՆՆԵՐԻ ԶԱՐԳԱՑՄԱՆ ՄԵԹՈԴՆԵՐԻ 

ԿԻՐԱՌՈՒԹՅՈՒՆԸ ԴԱՍԻ ՏԱՐԲԵՐ ՓՈՒԼԵՐՈՒՄ 

Նախաձեռնության և ստեղծագործ կարողությունների զարգացմանը նպաստող մեթոդները կարելի է կիրառել 

դասի տարբեր փուլերում: Օրինակ, որպես մոտիվացիոն գործոն, <<Գիտնականները գտնում են, որ ոտքերը 

սառչելիս հաճախ առաջանում է մրսածության հիվանդություններ, երբ ձեռքերի սառչելը չունի նման 

հետևանքներ: Ի՞նր եք կարծում, ի՞նչու>>: Օգտագործելով մտքերի տարափ մեթոդը ուսուցիչը 

գրատախտակին գրում է բոլոր տարբերակները, իսկ հետո մանրակրկիտ քննարկման և վերլուծության 

ժամանակ սովորողները հանգում են այն եզրակացությանը, որ ստորին վերջույթների ջերմընկալիչները 

կապված են կոկորդի ավշային հանգույցների հետ: Հետևաբար ստորին վերջույթների մաշկի 

ջերմընկալիչների գրգռման դեպքում ազդակը հասնում է ավշային հանգույցների անոթներին, արոնք 

կատարելով ինքնապաշտպանական ֆունկցիա, նեղանում են, որի հետևանքով վարակը բերանի խոռոչից 

թափանցում է շնչառական ուղիներ: Կամ մյուս իրավիճակը, գիտելիքների ամրապնդման փուլում, 

<<Գիտնականները հայտնաբերել են , որ ուժեղ աղմուկը բացասաբար է ազդում նյարդային համակարգի 

վրա՝ առաջացնելով գերհոգնածություն, անքնություն և նույնիսկ հոգեկան խանգարումներ, ի՞նչ միջոցներ 

դուք  կարող եք առաջարկել, որպեսզի մարդուն պահպանեք արդյունաբերական և կենցաղային 

աղմուկից>>: Լուծելով այսպիսի առաջադրանք սովորողները զարգացնում են ոչ միայն ճանաչողական և 

ստեղծագործական ակտիվություն, նրանք սովորում են մտածել, արտահայտԷլ իրենց կարծիքը, հանդես գալ 

նախաձեռնությամբ և ապացուցել իրենց իրավացիությունը: 

Ստեղծագործ մտքի զարգացմանը նպաստում են իրավիճակային առաջադրանքները: Պրոբլեմային 

իրավիճակները հաճախ ծագում է նոր նյութի ուսումնասիրման փուլում, երբ ներկայացվում է ինչ-որ 

օրինաչափություններ: Սա կարելի է լայնորեն կիրառել գենետիկայի ուսումնասիրման ժամանակ, 

գործնականորեն յուրաքանչյուր գենետիկական խնդիր այս կամ այն չափով առնչվում է ինչ-որ իրավիճակի 



 

հետ: Օրինակ՝ <<Ծննդանը շփոթել էին երկու երեխաների, որոնք ունեին արյան 1-ին և 2-րդ խմբեը: 

Նրանց մայրերն ունեն արյան 2-րդ և 4-րդ խմբեր: Կարելի՞ է պարզել, թե ով որ երեխայի մայրն է: Գտնել 

նաև հայրերի հավանական արյան խմբերը>>: Անկասկած,  լուծելով այսպիսի խնդիրներ, սովորողը ոչ 

միայն զարգացնում և կատարելագործում է գենետիկական խնդիր լուծելու կարողությունները, կիրառում է 

գենետիտակական օրենքները, որոնց համաձայն տեղի է ունենում արյան խմբերի ժառանգումը, նա 

միաժամանակ ծանոթանում է մարդու գենոտիպի առանձնահատկությունների հետ, բացի այդ այդպիսի 

խնդիրների լուծումը ունի կարևոր գործնական նշանակություն: 

ՓՈՐՁԵՐԻ ԴԵՐԸ ՍՈՎՈՐՈՂՆԵՐԻ ՄԵՋ ՆԱԽԱՁԵՌՆՈՒԹՅԱՆ և 

ԻՆՔՆՈՒՐՈՒՅՆՈՒԹՅԱՆ ԶԱՐԳԱՑՄԱՆ ԳՈՐԾՈՒՄ 

<<Այնտեղ , ինչ-որ մի տեղ էր գտնվում այդ վիթխարի աշխարհը, որը գոյություն ուներ 

մեզանից՝ մարդկանցից անկախ, և որը տարածված էր մեր առջև որպես մի վիթխարի 

հավերժական առեղծված, որը սակայն, գոնե մասամբ, հասկանալի էր մեր ընկալմանը և 

բանականությանը: Այդ աշխարհի ուսումնասիրությունը հրապուրում էր որպես 

ազատություն…>>                                                                              

 Ա. Էյնշտեյն 

Եթե ցանկանում ենք ճանաչել բնությունը, գնահատել նրա գեղեցկությունը, ապա պետք է հասկանանք 

լեզուն, որով նա խոսում է:  <<Նա տեղեկություն է տալիս միայն մի ձևով, և մենք իրավունք չունենք 

պահանջելու, որ նա փոխի իր լեզուն՝ ձգտելով գրավել մեր ուշադրությունը>> (Ֆեյնման): Այդ գիտական 

լեզուն մեզ հնարավորություն է տալիս նվազագույն ծավալի մեջ կենտրոնացնել շրջապատող աշխարհի 

մասին վիթխարի տեղեկատվությունը: 

 Դասերի ժամին պետք է կարողանալ աշակերտներին <<ստիպել>> զարմանալ և ուրախանալ այդ լեզվից 

օգտվելու հնարավորություններ ունենալու համար: Իսկ այդ հնարավորություններից մեկը հանձնարարվող 

փորձերն են: 



 

Սովորողների իմացական գործունեությունը ակտիվացնելու, նրանց հետաքրքրքսիրության, 

նախաձեռնության և ստեղծագործ կարողությունների զարգացման  համար շատ կարևոր է հետաքրքրաշարժ 

փորձերի ցուցադրումը դասերին և տնային փորձարարական աշխատանքների հանձնարարումը: 

Կրթական մտահասությունների ձևավորման եղանակներից մերկ աշակերտներին հանձնարարվող 

փորձարաձական աշխատանքներն են: Այդ աշխատանքները, որպես կանոն կազմակերպվում են միայն 

դպրոցում և իսպառ մոռացության են տրված տնային փորձարարական գործունեությունը: Մինչդեռ տնային 

փորձարարական աշխատանքները ինքնուրույն հետազոտական գործունեության լայն ասպարեզ են բացում: 

Եթե դպրոցում աշակերտը ինչ-որ չափով պարտադրված է այս կամ այն փորձը կատարել, ապա տանը նա 

միանգամյան ազատ է զանազան փորձարկումներ կատարել: Սա կենսաբանության առարկայի նկատմամբ 

սեր արթնացնելու լրացուցիչ խթան է, միաժամանակ աշակերտների փորձարարական վարպետության 

ձևավորման միջոց: 

Տնային փորձարարական աշխատանքների կարևորագույն խնդիրներից մեկը դպրոցական փորձերի լրացումն 

է: Տվյալ խնդրի լուծման համար անհրաժեշտ է, ամենից առաջ տալ հետևյալ հարցերի պատասխանը՝ 

1. Ի՞նչ առաջադրել, 

2. Ինչպե՞ս առաջադրել, 

3.Ինչպե՞ս զարգացնել սովորողների հետաքրքրասիրությունը և ակտիվացնել նրանց իմացական 

գործունեությունը, 

4. Ինչպե՞ս ստուգել  դրանց կատարման արդյունքները: 

Դիտումները ցույց են տվել, որ հետաքրքրաշարժ են այն փորձերը, որոնք սովորողների համար համարվում 

են նորություն՝ տարօրինակ են, արտասովոր և պարադոքսալ: Հետաքրքրաշարժ ուսումնական նյութին՝ 

տվյալ դեպքում  ուսումնական փորձին ներկայացվում են հետևյալ պահանջները.  

1. Փորձը պետք է անմիջապես առնչվի ուսուցանվող թեմայի հետ և նպաստի նյութի յուրացմանը: Օրինակ՝ 

<<Ջրի տեղաշարժը ցողունով>>, սպիտակ ծաղիկները գունավոր ջրի մեջ պահելիս դանդաղ փոխում են 

իրենց գույնը, եթե ցողունը բաժանենք երկու մասի, ծաղիկը չբաժանել, ցողունները դնենք տարբեր գույն 

ունեցող հեղուկի մեջ, ապա ծաղիկը երկու գույն կունենա: Կամ՝ <<Ծարավ տերևներ>>, այս փորձի 

համար տերևներով մի փոքրիկ ճյուղ դնել ջրի մեջ, ավելացնել մի քիչ բուսայուղ և բաժակի վրա նշումներ 



 

անել: Որոշ ժամանակ հետո կտեսնենք, թե ինչպես է ջրի մակարդակը իջնում: Բուսայուղի շերտի շնորհիվ 

ջուրը չի գոլորշիանում, կարող ենք համոզվել, որ բաժակի պակասած ջուրը խմել է բույսը: 

2. Փորձը պետք է համապատասխանի սովորողների գիտելիքների և կարողությունների մակարդակին: 

Օրինակ՝ բույսերի վեգետատիվ բազմացումը՝  բույսերի առանձին մասերից աճեցնել նոր բույս: Կամ 

ինքնուրույն բորբոսի աճեցումը, Հետաքրքիր է նաև <<Արմատները միշտ ներքև են աճում>> փորձը: Լոբու 

հատիկը թաց պահել մի ամբողջ օր, ապա լոբու մեջ մետաղալար անցկացնել և ամրացնել ապակյա անոթի 

կափարիչին: Անոթի մեջ թաց բամբակ դնել և կափարիչը փակել: Անոթը պառկեցնել, թողնել մի քանի օր, 

մինչև արմատը սկսի ներքև աճել: Այնուհետև պտտել անոթը, այնպես, որ արմատը դեպի վեր ուղղվի: ՄԻ 

քանի օր հետո կտեսնենք որ արմատը կփոխի իր ուղղությունը և նորից ներքև կաճի: 

3. Հետաքրքրաշարժ փորձը պետք է պարունակի փոքրիկ գաղտիքներ, որոնց բացահայտումը սովորողների 

մեջ առաջացնում է զարմանք և հետաքրքրություն: Օրինակ՝ <<Ինչպե՞ս են գործում աչքերդ>>, 

սովորողներին ցուցադրել, թե ինչպես գնդաձև տարայի և խոշորացույցի միջոցով ինչպես կարելի է 

ստանալ աչքի մոդել՝ անձեռոցիկը փակցնել տարայի մի կողմում, պլաստիլինի օգնությամբ խոշորացույցը 

ամրացնել տարայի դիմաց: Փորձի շարունակությունը հանձնարարել կատարել տանը, բացատրելով 

ինչպե՞ս: Անթափանց թղթից կտրել մարդուկի (կամ մեկ այլ պատկեր), պատկերը ամրացնել խոշորացույցի 

դիմաց: Լապտերի լույսը գցել մարդուկի վրա: Դրա գլխիվայր շրջված պատկերը կհայտնվի անձեռոցիկին: 

Լապտերը հետ կամ առաջ շարժելով պատկերը կարող եք դարձնել ավելի ցայտուն: <<Երկու պատկերը տես, 

ինչպես մեկը>>, այս փորձի օգնությամբ ստեղծվում է տեսողական խաբկանք, իբր աչքը տեսնում է մեկ 

պատկեր, երբ իրականում երկուսնն են, յուրաքանչյուրը թղթի տարբեր կողմերում: Այս փորձը մեծ զարմանք 

է առաջացնում սովորողների շրջանում և բավականին հեշտ է, սովորողները այն  կարողանում են 

ինքնուրույն կատարել: Թղթի վրա կարկինի օգնությամբ շրջանագիծ գծել և կտրել: Թղթի մի կողմում 

թռչուն նկարել, իսկ մյուս կողմում վանդակ, այնպես, որ երկուսն էլ նույն տեղում լինեն: Թղթի 

հանդիպակաց կետերում անցք բացել ռետինե օղակներ, կամ թել անցկացնել և հանգույց անել: Երկու 

կողմերից բռնել ռետինե օղակները և պտտեցնել թուղթը: Երբ այն պտտվում է տեսնում ենք, թե ինչպես է 

թռչունը հայտնվում վանդակում: 

4. Շատ կարևոր է, որ տանը հանձնարարվող փորձերը լինեն անվտանգ և հեշտ իրագործելի: 

Շատ կարևոր է նաև, թե ինչպես է ստուգվում սովորողների տրվող փորձարարական աշխատանքները և 

դրանց համար ինչ միջոցներ ենք կիրառում: Հարմար կլինի, եթե տնային փորձարարական 



 

առաջադրանքների համար սովորողները ունենան առանձին տետրեր, որտեղ գրվում են ուսուցչի տրված 

առաջադրանքները և այդ առաջադրանքների կատարման մանրամասն նկարագրությունը: Սովորողները այդ 

տետրում շարադրում են իրեց կատարած աշխատանքների արդյունքները: ՈՒսուցիչը ստուգում է 

առաջադրանքների կատարումը, եթե պարզվում է, որ աշակերտների մեծ մասը տնային փորձարարական 

աշխատանքը դժվարացել է կատարել, ուսուցիչը լրացուցիչ բացատրություն է տալիս հանձնարարված 

աշխատանքի վերաբերյալ: Շատ կարևոր է, որ ուսուցիչը դասի ընթացքում շատ չտարվի տնային 

փորձարարական աշխատանքներով: Դրանք պետք է այնպես զուգակցել մյուս աշխատանքների հետ, որ 

տնային փորձարարական աշխատանքների հանձնարարման և ստուգման վրա դասերի ընթացքում 

հնարավորինս քիչ ժամանակ ծախսվի: 

ՍՈՎՈՐՈՂՆԵՐԻ ՄԵՋ ԻՆՔՆՈՒՐՈՒՅՆՈՒԹՅԱՆ ՈՒ ՍՏԵՂԾԱԳՈՐԾ 

ԿԱՐՈՂՈՒԹՅՈՒՆՆԵՐԻ ԶԱՐԳԱՑՈՒՄԸ ՊՐՈԲԼԵՄԱՅԻՆ ՈՒՍՈՒՑՄԱՆ  

ՄԻՋՈՑՈՎ  

<<Արևի տակ նոր ոչինչ չկա, բայց կա ինչ-որ հին բան, որը մենք չգիտենք>> 

              Լորենս Պիտեր, ամերիկացի մանկավարժ 

Պրոբլեմ նշանակում է հանձնարարություն, խնդիր, տեսական կամ գործնական հարց, որը ձևավորվում է 

սովորողի գիտակցության մեջ և լուծում է պահանջում: Ո՞ր հարցն է համարվում պրոբլեմային տվյալ 

սովորողի համար: Հարցը պետք է ունենա տրամաբանական կապ նախկինում յուրացված 

հասկացությունների և նրանց միջև, որոնք դեռևս հնթակա են յուրացման որոշակի ուսումնական 

իրավիճակներում, պարունակի իր մեջ որոշակի իմացական դժվարություններ, առաջացնի զարմանքի 

զգացում՝ նորը հնի հետ համեմատելիս: Պրոբլեմային հարցը պարունակում է չբացահայտված խնդիր, նոր 

գիտելիք, որի ձեռք բերման համար անհրաժեշտ է իմտելեկտուալ գործողություն, որոշակի 

նպատակաուղղված մտավոր գործընթաց: Այդ խնդրի լուծման ճանապարհին զարգանում է նրա մտավոր 

ունակությունները: Եթե սովորողը ընկալում է խնդիրը որպես պրոբլեմ և ինքնուրույն է լուծում այն, ապա 

դա հենց նրա ինքնուրույնության և ստեղծագործ կարողությունների զարգացման գլխավոր պայմանն է: 

Պրոբլեմային ուսուցման մեջ նշանակալից տեղ է զբաղեցնում պրոբլեմային խնդրի լուծումը: Պրոբլեմային 

խնդիրը նույնիսկ թույլ ունակությամբ սովորողին թույլ է տալիս հասկանալ խնդրի էությունը, նրան մղել 



 

պրոբլեմի ինքնուրույն լուծմանը և իրեն տեսնել հայտնագործողի դերում, նաև բավարարվածություն զգալ 

մտավոր աշխատանքից: Այդպիսի խնդիրները թույլ են տալիս սովորողներին նախկինում ուսումնասիրված 

նյութը համեմատության մեջ դնել իրենց կողմից ստացած արդյունքների հետ, կատարել եզրակացություն և 

խորհել դրանց մասին: 

Ո՞ր խնդիրը կարելի է համարել պրոբլեմային: Առանձնացվում են պրոբլեմային խնդրի երեք 

առանձնահտկություններ. պրոբլեմային հոգեվիճակի առկայություն, որոշակի պատրաստվածություն և 

հետաքրքրություն պրոբլեմի լուծումը փնտրելու ճանապարհին, ոչ միանշանակ լուծման հնարավորություն՝ 

պայմանավորված փնտրման տարբեր ուղղություններով: 

Պրոբլեմայի խնդիրներն ու հարցերն ունեն հետևյալ առանձնահատկությունները: 

 Խնդիրը պետք է հետաքրքրություն առաջացնի իր անսովորությամբ, ոչ ստանդարտ լինելով: Այն 

հատկապես գրավում է սովորողներին, եթե պարունակում է հակասություններ, գոնե թվացյալ: 

Պրոբլեմային առաջադրանքը պետք է առաջացնի զարմանք, ստեղծի հուզական միջավայր: 

 Պրոբլեմային խնդիրներն անպայման պետք է պարունակեն որոշ չափով իմացական, կամ 

տեխնիկական դժվարություններ: Թվում է, թե լուծումը տեսանելի է, բայց <<խանգարում>> են 

որոշակի դժվարություններ, որն անշուշտ, առաջ է բերում մտավոր ակտիվություն՝ նպաստելով 

սովորողների մեջ նախաձեռնության զարգացմանը: 

 Պրոբլեմային խնդիրը ենթադրում է հետազոտական տարրեր, տարբեր եղանակներով դրա 

կատարման ուղիների փնտրում, դրանց համեմատում, նպաստելով ստեղծագործ կարողությունների 

զարգացմանը: 

ՈՒսումնական պրոբլեմի լուծման տրամաբանությունը 

1. պրոբլեմայի հոգեվիճակի վերլուծություն, 

2. պրոբլեմի ներդրում, դժվարության էության գիտակցում, 

3. պրոբլեմի հստակ ձևավորում, 

4. անհայտության սահմանափակում, տեղայնացում, 

5. հնարավոր պայմանների որոշում բարեհաջող լուծման համար, 

6. պրոբլեմի լուծման պլանի կազմում, որը իր մեջ պետք է ներառի լուծման մի քանի տարբերակներ, 

7. ենթադրությունների և վարկածի առաջադրում, որը ձևավորվում է <<տրամաբանորեն առաջ 

քայլելու>> արդյունքում, 



 

8. վարկածի ապացուցում՝ իրականանում է հետազոտման ճանապարհով, որոնք ստուգվում են, 

9. պրոբլեմի լուծման ստուգում՝ նպատակների հակադրում, խնդրի պահանջների, գործնականում 

ստացված արդյունքների և տեսական եզրակացությունների համապատասխանելիություն, 

10. լուծման գործընթացի վերլուծություն և կրկնություն: 

Պրոբլեմային իրավիճակը մանկավարժությունում, ի տարբերություն հոգեբանության դիտվում է ոչ թե 

որպես ինտելեկտուալ լարվածության վիճակ, որը կապված է մտքի ընթացքի անսպասելի արգելքի հետ, 

այլ որպես դժվարության վիճակ, որը ծագել է որոշակի ուսումնական իրավիճակում, սովորողների 

կողմից նախկինում սովորած գիտելիքների և նոր ձեռք բերած գիտելիքների միջև առաջացած 

հակասությունների պատճառով՝ պատասխանելու համար իմացական հարցին: 

Պրոբլեմային հարցը անսպասելի դժվարություն է, որը ձևավորվում է սովորողի գիտակցության մեջ՝ 

զարմացնելով, մտահոգելով և խթանելով մտավոր որոնումները: Պրոբլեմային հարցերն այնպիսի 

հարցեր են, որոնց օգնությամբ ստեղծվում են հիմնախնդիրներ: Պրոբլեմային հարցը, ինչպես նաև 

պրոբլեմային խնդիրը համարվում է մտածողության օբյեկտի բնութագիրը: Հարցը կարող է մտնել 

պրոբլեմային խնդրի կազմության մեջ՝ կատարելով նրա պահանջի գործառույթը և հանդես գալով որպես 

հարաբերականորեն ինքնատիպ մտածելակերպ, ինչպես առանձին իրավիճակային կարծիք, որը 

պատասխան է պահանջում: Պրոբլեմային հարցը տարբերվում է տեղեկատվականից նրանով, որ այն 

կողմնորոշված է դեպի հակասական իրավիճակները և դրդում է անհայտ, նոր գիտելիքների որոնման:  

Պրոբլեմային իրավիճակները սովորողների գիտակցության մեջ հարուցում են հարցեր, որոնց 

պատասխանները հետաքրքրում են բոլորին, ընդ որում՝ ոչ թե գնահատականի համար, այլ որ ուղղակի 

հետաքրքիր է: 

Պրոբլեմային իրավիճակները գիտելիքների և հմտությունների ձեռքբերման, մտքի ակտիվացման և 

զարգացման գործունեություն է (վերլուծություն, համադրում, համեմատություն) սովորողների մեջ 

նախաձեռնության, ինքնուրույնության և ւսեղծագործ կարողությունների զարգացման սկիզբ: 

Սովորողների ստեղծագործական պոտենցիալի բացահայտմանն ու մտածողության ակտիվացմզնն են 

ուղղված նաև իմացական խաղերը: Օրինակ՝  ներկայացված շարքում գտնել պատահական բառը, կամ 

ուսուցչի թված անունների մեջ հաշվել խեցգետնակերպերի թիվը: Նույն նպատակն են հետապնդում և 

մրցույթ հանելուկախաղերը, խաղ ճանապարհորդությունները և այլն: 



 

ԵԶՐԱԿԱՑՈՒԹՅՈՒն 

Այսպիսով՝  սովորողների ինքնուրույնության, նախաձեռնության և ստեղծագործ կարողությունների 

զարգացումը ուսուցման պրոցեսի կարևոր բաղկացուցիչ մասն է, որի ճիշտ կազմակերպումը էապես 

բարձրացնում է դասավանդման արդյունավետությունը և հնարավորություն է ստեղծում զարգացնել 

մտածողությունը և լուծելու կարևորագույն աշխարհայացքային խնդիրներ: Կարելի է եզրահանգել, որ 

ուսուցման գործընթացը դառնում է  ավելի բովանդակալից, երբ ուսուցմանը սովորողը ունենում է 

ամիջական մասնակցություն, այն  կապում է կյանքի և աշխատանքի հետ: Վ. Ա. Սուխոմլինսկին նշել է. 

<<Բնության նկատմամբ հոգատար վերաբերմունք ձևավորվում է միայն այն դեպքում, երբ երեխան ակտիվ 

մասնակցություն է ցուցաբերում բնապահպանական աշխատանքներին>>: 

Սովորողների ինքնուրույնության, նախաձեռնության և ստեղծագործ կարողությունների զարգացման 

մեթոդիկայի կիրառումը նպաստում է այնպիսի որակների ձևավորմանն ու զարգացմանը ինչպիսիք են 

 Մասնագիտական գրականության վերլուծության կարողություն, 

 գիտահետազոտական կարողությունների և հմտությունների ձևավորում, 

 նպատակների և խնդիրների ճիշտ ձևակերպման կարողություն,  

 գիտական աշխարհայացքի ձևավորում, 

 սեփական գործունեությունը գրագետ ներկայացնելու կարողություն 

2. Սովորողների մեջ ինքնուրույնության, նախաձեռնության և ստեղծագործ կարողությունների 

զարգացման նշանակությունը-------------------------------------------------------------------------2 

3. Սովորողների մեջ ակտիվության ևինքնուրույնության զարգացմանը նպաստող առաջադրանքների 

օրինակներ----------------------------------------------------------------------------------------------------4 

4. Սովորողների մեջ նախաձեռնության և ստեղեղծագործ կարողությունների զարգացման եղանակն---------6 

5. Մեթոդների կիրառությունը դասի տարբեր փուլերում--------------------------------------------------------8 

6. Փորձերի դերը սովորողների մեջ նախաձեռնության և ինքնուրույնության  զարգացման գործում-----------9 

7. Սովորողների մեջ ինքնուրույնության և ստեղծագործ կարողությունների զարգացումը պրոբլեմային 

ուսուցման միջոցով-------------------------------------------------------------------------------------------13 

8. Եզրակացություն----------------------------------------------------------------------------------------------17 

9. Գրականություն------------------------------------------------------------------------------------------------18 


